
§ 36 apeqqummut akissuteqaat – apeqqut 2009 - 138

Inatsisartuni  ilaasortaq  Per  Berthelsen  (Siumut)  12.  november  2009  §  36 
apeqquteqaammik Naalakkersuisunut ingerlatitsivoq Inatsisartuni Illuut A/S pillugu oqal-
littoqarneranut atatillugu. Aperisup apeqquteqaatimigut paaserusuppaa akineqarusullu-
nilu Naalakkersuisuni ilaasortat arlaat Illuut A/S pillugu eqqortumik oqalunnersoq.

Akissuteqaammut matumunnga atatillugu tusarniarneqarsimapput Aningaasaqarnermut 
Naalakkersuisoqarfik kiisalu Ineqarnermut, Attaveqarnermut Angallannermullu Naalak-
kesuisoqarfik.

Aallaqqaasiullugu erseqqissaatigineqassaaq Naalakkersuisuni ilaasortat pisussaaffeqar-
mata  Inatsisartuni  suliat  ingerlanneqarnerinut  atatillugu  paasissutissanik  eqqortunik 
saqqummiussisussaatitaallutik  aammalu  suliap  ingerlanneqarnerani  paasissutissanik 
Inatsisartut aalajangiussaqarnissaannut pingaaruteqarsinnaasunik nipangiussisussaati-
taanngimmata.  Taamaaliortussaatitaaneq Inatsisartut  inatsisaat  Naalakkersuisuni  ilaa-
sortat akisussaanerat pillugu aalajangersakkani § 6, immikk. 2-mi allassimavoq. Naalak-
kersuisut  isumaqarluinnarput  Naalakkersuisuni  ilaasortat  arlaannaataluunniit  suliamut 
uunga tunngatillugu inatsit taanna unioqqutissimanngikkaat.

Apeqquteqartoq allallu paatsuungassuteqannginniassammata Naalakkersuisut sinnerlu-
git Illuut A/S-imut tunngatillugu pissutsit kiisalu Kalaallit Nunaanni sanaartornissanut tun-
ngatillugu  Naalakkersuisut  Kommuninut  KANUKOKA-mullu  saqqummiussimasaat  er-
seqqissaatigineqassapput.

Ineqarnermut,  Attaveqarnermut  Angallannermullu  Naalakkersuisup  Inatsisartuni  ilaa-
sortaq Hans Enoksen akissuteqarfigigamiuk ima allappoq:

”Kommunini  ataasiakkaani borgmesteriusullu isumaqatigiissutigineqarpoq Illuut  A/S il-
loqarfinni  realkredit  aqqutigalugu  attartorfiusinnaasuni  atorneqarsinnaassasoq.  Tassa 
Qaqortumi, Nuummi, Sisimiuni Ilulissanilu.”

Ineqarnermut,  Attaveqarnermut  Angallannermullu  Naalakkersuisoq  kommunillu  si-
samaasut borgmesterii kiisalu KANUKOKA-meersut atorfilittat 23. september 2009 Ka-
laallit Nunaanni sanaartornissat pillugit ataatsimeeqatigiipput.

Ataatsimiinnermi tassani aktiaateqarluni ingerlatseqatigiiffissaq ”Illuut A/S” nassuiaatigi-
neqarpoq.  Soorunalimi  tamanna  oqallisigineqangaatsiarpoq,  pingaartumik  realkredit 

peqatigiiffiit illoqarfinni allani, illoqarfiit anginerit sisamat avataanniittut, atorneqarsinnaa-
nerat eqqartorneqarluni.
Naalakkersuisut ataatsimiinnermit taaneqartumit paasinninneraat pineqartup oqallisigi-
neqarnerata inernerigaa Illuut  A/S-p pilersinneqarnissaa isumassarsiatsialaasoq aam-
malu inissarsiorluni utaqqisorpassuit sumiiffinni pisariaqartitsiviunerpaasuni iliuuseqarfi-
gineqarnissaattaaq pitsaasuussasoq. Aammattaaq Naalakkersuisut tulliani ataatsimiin-
nerminni eqqartussagaat illoqarfinni Nuup avataaniittuni sanaartornerup qanoq iliorluni 
ingerlanneqarsinnaanera  siunnersuusiorfigissagaat.  Taamaalilluni  isumaqatigiissutigi-
neqartoq suliap pineqartup ingerlateqqinneqarnissaa.

Taamaattumik Naalakkersuisuni ilaasortat assigiinngitsut akissuteqarnerminni paasissu-
tissat isummallu saqqummiussugaat imminnut assortuutinngillat.

Inussiarnersumik inuulluaqqusilluta

